
Kã mụụ́ caá ụ́ꞌdụ́ na ni gé, ꞌbãkí ụ̃mụ̃ ọ̃mụ́rụ́gọ́ muzú ni 
Kánã gá, ãngũ Gãlĩláyã vé rĩ agá. Ụ̃mụ̃ rĩ gé ꞌdãlé, Yẹ́sụ̃ 
ẹ́ndrẹ́pị ri anigé. Zịkí Yẹ́sụ̃ pi mụzú ívé ꞌbá ꞌî pámvú 
ũbĩꞌbá rĩ pi be ụ̃mụ̃ rĩ gé ꞌdãlé ĩndĩ.



Vị́nyọ̃ rĩ kã dẹẹ́ gí, Yẹ́sụ̃ ẹ́ndrẹ́pị ní ꞌyozú Yẹ́sụ̃ ní kĩnĩ, 
“Vị́nyọ̃ rĩ dẹ gí.” Yẹ́sụ̃ ẹ́ndrẹ́pị ní ꞌyozú ãtíꞌbá rĩ pi ní kĩnĩ, 
“Yẹ́sụ̃ lũ dõ ĩmi ní tã, ĩmi ꞌdụkí ngaánga.” 



Yẹ́sụ̃ ní ꞌyozú ãtíꞌbá rĩ pi ní kĩnĩ, “Ĩmi ukokí 
yị̃ị́ ũdãá ũdrí rĩ pi agásĩ tré tré.” Kúru kộpi ní 
yị̃ị́ rĩ ukozú ũdãzú ũdrí rĩ pi agásĩ tré tré. 
Yẹ́sụ̃ ní ꞌyozú ãtíꞌbá rĩ pi ní kĩnĩ, “Ĩmi ĩbẽkí yị̃ị́ 
ũdrí agá rĩ jịị́ mụụ́ sẽé mvụụ́ ꞌbá ãmbúgú 
riípi ụ̃mụ̃ rĩ vé tã ndreépi rĩ ní.” Kộpi ꞌdụkí 

tã rĩ ngaá sụ̃ Yẹ́sụ̃ ní ꞌyoó ĩ ní 
rĩ tị́nị.



Ãmbúgú riípi ụ̃mụ̃ rĩ vé tã ndreépi ꞌdãri ní yị̃ị́ ĩ ní újá ufuú 
vị́nyọ̃ rú ꞌdĩri ẹ̃jị́ ꞌbị̃zú. Ãmbúgú rĩ nị̃ ámá ꞌyozú kínĩ, vị́nyọ̃ 
rĩ ĩbẽkí íngázú ngũgá yã ꞌdíni 
kuyé, ꞌbo ãtíꞌbá rĩ pi nị̃kí 
ĩngá ámá nĩ. 



Ãmbúgú rĩ ní ọ̃mụ́rụ́gọ́ rĩ vé kẹ̃rẹ́gú rĩ zịzú gãrã gá, ĩri ní 
ꞌyozú kẹ̃rẹ́gú rĩ ní kĩnĩ, “Vị́nyọ̃ draápi dradra rĩ, ĩ té kõdô 
sẽ mvụ ụ̃mụ́ rĩ pi ní drị̃drị̃, kộpi 
mvụkí dõ gí, ĩ té íbí draápi 
mãdã rĩ awa ndõ. ꞌBo ĩmi 
ꞌbãkí vị́nyọ̃ múké rĩ tẽé 
kuú ꞌdãlé, ĩmi ímụ́kí sẽé 
mvụụ́ ꞌbá rĩ pi ní vúlé vúlé 
rú, ị́sụ́ ãkũdẽ ụ̃mụ́ 
rĩ pi mvụkí ĩ ẹ́pị́ gí, 
ĩmi awakí vị́nyọ̃ 
draápi mãdã rĩ 
drị̃drị̃, ĩmi gõkí 
múké rĩ 
awaá 
vúlé rú!” 



Tã ãyãzú ãyãyã Yẹ́sụ̃ ní íꞌdó ꞌoó drị̃drị̃ 
rĩ, ĩri adriípi ꞌdĩ, Yẹ́sụ̃ ꞌo tã rĩ Kánã gá, 
ãngũ Gãlĩláyã vé rĩ agá. Tã 
ꞌdĩri ĩ ní ĩri íngúzú ãní rĩ, sẽ 
ĩrivé ꞌbá ĩri ã pámvú ũbĩꞌbá 
rĩ pi ẹ̃ꞌyị̃kí ĩri ãní rá. 



Yẹ́sụ̃ kã fií Pétẽró vé jó agá ꞌdãá, ị́sụ́ 
Pétẽró ị̃drẹ́pị la kú gbọ́lọ́ drị̃gé, rụ́ꞌbá ni 
ko gbírílí.



Yẹ́sụ̃ ní ũkú rĩ ẽ drị́ rụzú, drã rĩ ní dẹzú ũkú rĩ rụ́ꞌbá gá sĩ. 
Kúru ĩri ní íngázú ụrụ, ĩri ní ínyá áꞌdízú sẽzú Yẹ́sụ̃ ní. 



Ũndréŋá Sãbátã vé rĩ kã dẹẹ́, ụ̃tụ́ rĩ kã ꞌdeé gí, ꞌbá rĩ pi 
ũlĩkí ĩvé ꞌbá drã be rĩ pi, ꞌbá índrí ũnjí ní fií kộpi drị̃gé rĩ pi 
be ímụ́ Yẹ́sụ̃ vúgá nõó. 
ꞌBá kụ̃rụ́ Kãpãrãnãụ́mã 
agá rĩ pi úmúkí ĩ céré 
ímụ́ adrií kuú jó rĩ vé 
kẹ̃ẹ́tịlé gá.



Kúru Yẹ́sụ̃ ídrí ꞌbá drã be rĩ pi kárákará, drã ꞌbá 
ꞌdĩꞌbée rụꞌbá gá rĩ pi drã ãndíãndí ni pi, ãzini Yẹ́sụ̃ 
údró índrí ũnjí kárákará ũfũú ꞌbá rĩ pi drị̃gé sĩ. ꞌBo 
índrí ũnjí rĩ pi ní Yẹ́sụ̃ ri nị̃ị́ rá rĩ sĩ, Yẹ́sụ̃ ãꞌyĩ kộpi 
átángá átá kuyé. 



ꞌBá ãlu ãlu lẽ Yẹ́sụ̃ ã rụ́ꞌbá úló, ãꞌdiãtãsĩyã ũkpõ ꞌbá 
ídrízú rĩ íbí ĩfũú rụ́ꞌbá ni gélésĩ, ídrí ꞌbá rĩ pi ãrẽvú céré. 



Ãgõ ụrụkọꞌbée sụ íꞌdụ́kí ágó ãzi ọ̃gọ̃rọ̃vụ̃ rú ni íjị́ 
Yẹ́sụ̃ vú nõó.



ꞌBá rĩ pi ní adrií bị́trị́ká rĩ sĩ, kộpi ndãkí 
ũꞌdũ tí, kộpi ní tụzú jó drị̃gé dãá, kộpi ní 
jó rĩ ẽ drị̃ ĩŋãnyãzú, kộpi ní ágó pá 
be ꞌbẽléꞌbéle rĩ ísúzú ímụ́zú 
ĩrivé pọ́rọ̃sị̃ ĩri ní laá drị̃ ni 
gé rĩ be vũgá 
Yẹ́sụ̃ ẹndrẹtị 
gé nõó.



Yẹ́sụ̃ kã nị̃ị́ ámá ꞌyoó kínĩ, ãgõ ꞌdĩꞌbée ẹ̃ꞌyị̃kí ꞌi gí, 
ĩri ní ꞌyozú ágó ọ̃gọ̃rọ̃vụ̃ rú rĩ ní kĩnĩ, 
“Mvá ágó ꞌdĩri, á trũ mi mívé 
ũnjĩkãnyã agásĩ gí.” 
“Á ꞌyo mí ní, ꞌí nga 
ụrụ, ꞌí ꞌdụ mívé 
pọ́rọ̃sị̃, ꞌí mvi ꞌbẹ̃tị́.”



Kúru Yẹ́sụ̃ pi ní tụzú kũlúmgba agá ívé ꞌbá ꞌî pámvú 
ũbĩꞌbá rĩ pi be. Koro ũlí ní íngázú 
vịzú ũkpõ be, sẽ yị̃ị́ rĩ úvá 
ngũyá ngũyá, lẽ tị̃ị́ kũlúmgba 
rĩ agá. ꞌBo ị́sụ́ ãkũdẽ 
Yẹ́sụ̃ ri ụ́ꞌdụ́ ko.



Yẹ́sụ̃ ní újázú kộpi ní kĩnĩ, “Ngá ĩmi ní adrizú ụ̃rị̃ sĩ rĩ 
ãꞌdi? Ĩmivé ẹ̃ꞌyị̃ngárá mãdãŋá.” Kúru ĩri ní ngazú ụrụ sĩ, 
ĩri ní átázú ũkpõ be kĩnĩ, ũlí vịị́pi ũkpõ be ꞌdĩri, ãzini yị̃ị́ 
riípi úvápi ngũyá ngũyá ꞌdĩri ã tu pá, ũlí vịị́pi rĩ, 
ãzini yị̃ị́ riípi úvápi ngũyá ngũyá 
rĩ gõ pá tuú rá! Ãgõ kũlúmgba 
agá rĩ pi ãyãkí tã ꞌdĩri 
sĩ ãyãyã, kộpi ní zịzú 
kínĩ, “Ágó ũlí vịị́pi ũkpõ 
be ꞌdĩri ugaápi, 
ãzini yị̃ị́ riípi úvápi ngũyá ngũyá 
ꞌdĩri ugaápi pá tuúpi 
ꞌdĩri ꞌbá íngóni ni?” 

         Múngú lẽ ꞌbá nyọ̃ọ́kụ́ drị̃gé rĩ pi 
        agaá rá, ĩsẽ ívé Mvá ãlukútaŋá
             rĩ ímụ́ nyọ̃ọ́kụ́ drị̃gé nõgó, 
              ꞌbá ĩri ẹ̃ꞌyị̃ị́pi rá rĩ ã drã 
                  rí ku, ẽ ị́sụ́ rí ídri 
                    ꞌdániꞌdáni rĩ 
                      ãní bẽnĩ.



Rómã 3:23
ꞌBá céré ꞌokí ũnjĩkãnyã rá, ꞌbá ãzi ícópi tã céré Múngú 

ní lẽé ꞌbá rĩ pi ã ꞌokí rĩ pi ꞌoópi ni ꞌdãáyo.

Rómã 6:23
ꞌBá ũnjĩkãnyã ꞌoópi rĩ, ĩ ĩri ũfẽ drã sĩ, ꞌbá rĩ ẹ̃ꞌyị̃ dõ ꞌbávé Úpí 

Yẹ́sụ̃ Kúrísítõ ri gí, Múngú ri ímụ́ ĩri ní ídri 
ꞌdániꞌdáni rĩ sẽ píríni.

Ẽbérẽ 9:27
Vũ drị̃gé nõgó, ꞌbá ri drã ꞌyéŋá vú ãlu, ꞌbá rĩ drã 

dõ gí, ĩ kúru ĩrivé tã lị.



Ẽfésõ 2:8,9
Múngú pa ĩmi ẹ́sị́ múké ívé rĩ sĩ, ĩmi ní Yẹ́sụ̃ ri ẹ̃ꞌyị̃ị́ gí rĩ sĩ. 
Tã ni íbí íngá ĩmi vúgá kuyé, Múngú sẽ ĩmi ní fẽfẽ rú ẹ́sị́ 

múké ívé rĩ sĩ. Múngú pa ĩmi ẹ̃zị́ ĩmi ní ngaá rĩ sĩ kuyé, ꞌbá 
ãzi ẽ íngú rí ꞌi pangárá ꞌdĩri sĩ ku.

Rómã 10:9,10 
Mí ꞌyo dõ mî tị sĩ, “Yẹ́sụ̃ ri Úpí,” ãzini mí ãꞌyĩ dõ mí ẹ́sị́ agá 
ꞌdãlé ꞌyozú kínĩ, Múngú inga ĩri gõó drãngárá gálésĩla ídri rú 
rá, Múngú ri mi pa rá. Mí ẹ̃ꞌyị̃ dõ Kúrísítõ ri mí ẹ́sị́ agá ꞌdãlé 
gí, mi adri ꞌbá pịrị Múngú ẹndrẹtị gé, ãzini mí ꞌyo dõ mî tị sĩ 

kínĩ, mi ꞌbá Kúrísítõ vé ni, Múngú ri mi pa rá.



Yũwánĩ 3:16,17
Múngú lẽ ꞌbá nyọ̃ọ́kụ́ drị̃gé rĩ pi agaá rá, ĩsẽ ívé Mvá 

ãlukútaŋá rĩ ímụ́ nyọ̃ọ́kụ́ drị̃gé nõgó, ꞌbá ĩri ẹ̃ꞌyị̃ị́pi rá rĩ ã drã 
rí ku, ẽ ị́sụ́ rí ídri ꞌdániꞌdáni rĩ ãní bẽnĩ. Múngú ĩpẽ ꞌî Mvọ́pị ri 
ímụ́ tã lịị́ ꞌbá nyọ̃ọ́kụ́ drị̃gé nõgó rĩ pi drị̃gé kuyé, ĩpẽ ĩri ímụ́ 

ꞌbá rĩ pi paá.

1 Yũwánĩ 5:11-13 
Múngú ꞌyo ꞌdíni kĩnĩ, ꞌí sẽ ꞌbá ní ídri ꞌdániꞌdáni rĩ gí, ídri ꞌdĩri 
íbí íngá ꞌî Mvọ́pị vúgá. ꞌBá rĩ ẹ̃ꞌyị̃ dõ Múngú Mvọ́pị ri rá, ĩri 
ídri ꞌdániꞌdáni rĩ ị́sụ́ rá. ꞌBo ꞌbá rĩ ẹ̃ꞌyị̃ dõ Mvọ́pị ri kuyé, ị́sụ́ 

ídri ꞌdániꞌdáni rĩ ku. Ĩmi ꞌbá Múngú Mvọ́pị ri ẹ̃ꞌyị̃ꞌbá gí ꞌdĩꞌbée, 
á sĩ kọ̃kọ̃bị́ ꞌdĩri sẽé ĩmi ní, ĩmi nị̃kí rí ꞌyozú kínĩ, ĩmi ídri 

ꞌdániꞌdáni rĩ ị́sụ́ rá.

